
        
            
                
            
        

    
	Б. ГЭЛЭГБАЛСАН

	 

	ЕРӨӨЛҮҮД

	 

	“Шинжлэх Ухаан, Дээд Боловсролын Хүрээлэнгийн эрдэм шинжилгээний хэвлэл” Улаанбаатар хотноо 1961 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв. 

ӨМНӨХ ҮГ

	 

	Гэлэгбалсан, XIX зууны эцэс, XX зууны эхээр байсан Халхын алдартай ерөөлч юм. Энэ ерөөлч, олонх ерөөлчийн адилаар нэгэнт зохиогдсон ерөөлүүдийг цээжлэн аваад хэрэглэгдэх үед давтан хэлж байдаг хүн биш, хэрэглэгдэх тухай бүр өөрөө шинэ шинэ ерөөл зохион хэлдэг ерөөлч байжээ. Ийм учраас энэ ерөөлчийг зохиолч, шүлэгч гэж нэрлэж байна. Гэлэгбалсангийн зохиосон ерөөл олон боловч түүнээс бичигдсэн нь цөөн бөгөөд тэр бичигдсэн цөөн ерөөлөөс одоо бидний гарт олдсон нь мөн ч цөөхөн байна. Эдгээр цөөн ерөөл үрэгдэлгүй хадгалагдаад одоо хэвлэгдэх бололцоо олсон нь гурван хүний ач болно. Тэр гурав бол Лувсан, Төвд, Чимид нар болно. Монгол Ард Улсын номын санд удтал ажиллаж байсан Лувсан бол Халхын Их Хүрээний гэвш бөгөөд ардын засаг мандахад баярлан угтаж түүний ажилд зүтгэн, Засгийн Газрын төлөөний түшмэлээр ч ажиллаж байсан юм. Лувсан гэвш, Улсын номын санд ажиллаж байхдаа ховор чухал сонин уран зохиолын дурсгал бичгүүдийг цуглуулан хуулж нэгэн дэвтэр болгон эмхэтгэж байсан юм. Түүний эмхэтгэсэн «Олон зүйлийн сургаал, шүлэг, домог ба ерөөл зэргийн ном дэвтэр» гэдэг бичигт Гэлэгбалсангийн зохиосон «Домын ерөөл», «Тэнгэрээс бороо хур гуйсан ерөөл» хоёр орсон байна. Энэ ерөөлийг Лувсан гэвшийн эмхэтгэсэн дэвтрээс хуулан авч хэвлэв.

	Дундговь аймгийн Сайхан-Овоо сумын ард Төвдийн олж өгсөн ерөөлүүд нь:

	 

	1. Наадмын ерөөл

	2. Гүүний сангийн ерөөл

	3. Уулзахын ерөөл

	4. Айргийн ерөөл

	5. Мал тоолох ерөөл

	6. Угтан баярлах ерөөл

	7. Мэндлэх ерөөл

	8. Учрахын ерөөл

	9. Есөн цагааны ерөөл

	10. Бага домын ерөөл

	 

	Эдгээр арван ерөөлийн «Бага домын ерөөлөөс» бусад ес нь цөм төвөд үсгээр монгол хэлээр бичсэн жижигхэн хуйлааснууд байлаа. Үүнийг Гэлэгбалсангийн өөрийн гарын бичиг гэж Төвд гуай хэлсэн юм. Эдгээрийг төвөд үсгээс монгол шинэ үсэг дээр бид буулгаж бичээд хэвлэв. Энэхүү Төвд бол Гэлэгбалсангийн танил найз нь байсан бөгөөд Онгийн голын хойд хийдэд сууж, тэндхийн цамд цагаан өвгөн болж тоглож байсан, Гэлэгбалсангийн зарим ерөөлийг цээжээр мэддэг хүн байна.

	Гэлэгбалсанг нас барахад байлцсан бөгөөд түүнийг Улаантолгой гэдэг газарт оршуулсан гэж ярьж байна. Гэлэгбалсангийн ерөөлийг олж цуглуулах, судлах талаар Өөлдийн Чимид багагүй ажил бүтээлээ. Түүний бичсэн «Гэлэгбалсангийн бүтээл - амьдралын тухай» өгүүллийг урьд 1956 онд тусгай хэвлэсэн боловч тэр ном одоо олдохгүй ховор болсон тул энд дахин хавсарган хэвлэв. Ө. Чимид, Гэлэгбалсангийн бичсэн «Манхан уулын наадмын ерөөлийг» олж өгснөөс гадна, «Найрын сөнгийн ерөөл», «Гүү барьж үрс хийхийн ерөөл», «Сан даллагын ерөөл», «Жайв равнай өргөхөд ерөөсөн ерөөл» эдгээрийг Цэдэнбалжир гэдэг хүний амнаас бичиж авсан юм. Эдгээр ерөөл нь Гэлэгбалсангийн зохиосон ерөөл лав мөн гэдэг юм.

	Гэлэгбалсан, цаг тухайн нөхцөл шаардлагаас болж лам ноёдыг магтсан хэдэн ерөөлийг бичсэнээс гадна, бусад ч ерөөлийнхөө дотор хаад ноёдыг магтаж бурхан шашныг өргөмжилсөн үг үсгийг цөөнгүй оруулж байжээ. Жишээ нь: «Есөн цагааны» ерөөлийн дотор харьяат хошууныхаа ноёныг магтаж

	 

	«Өргөн уудам хошуундаа

	Өлзий буянаа хайрласан

	Өнөр олон албат нараа

	Өөд нь татаж дэмжсэн

	Өөр бусад бүхэнд

	Өршөөл ихт ноён» 

	 

	гэж бичжээ.

	Монголын феодал ноёд, ард олноо тэтгэж улс төрөө өөд татаж чадаагүй. Харин ард олноо дарлан зовоож улс орноо доройтох байдалд хүргэснийг хэн бүхэн мэдэж байна. Гэлэгбалсан, бас лам нарыг магтаж «Домын ерөөл» гэдгийг бичсэн юм. Үүнд үр бүтээлтэй хөдөлмөрийг хийхгүй, үргэлж хоосон чанарыг бясалган суух ба шашны догматик номыг судлахыг элдвээр сайшаан магтсан байна. Ерийн иргэний ерөөл болох «Манхан уулын наадмын ерөөлдөө» боловч Манзушир бурханд мөргөж Эрдэнэ ламыг магтаж ноёд эздээ сайшааж эхэлсэн байх юм.

	Гэлэгбалсан ингэж лам ноёдыг магтахгүй, үүнээс өөрөөр бичих нөхцөл бололцоо тэр үед бараг байхгүй байжээ. Нэгдүгээрт, Гэлэгбалсан өөрөө сүсэг бишрэлтэй хүн байжээ. Хоёрдугаарт, лам ноёдын манлайлж байгаа найр наадам дээр тэднийг магтахгүй буюу дуугүй өнгөрвөл элдэв буруушаал зэмлэлд орох нь магадтай байжээ. Зарим ерөөл жишээлбэл «Их домын ерөөлийг» шууд лам нарын захиалгаар бичсэн байна. Энэ мэт шалтгаанаас Гэлэгбалсангийн ерөөлийн дотор лам ноёдыг өргөмжилсөн үг үсэг цөөнгүй дайралдаж байгаа юм. Гэвч эдгээр нь түүний ерөөлийн гол чиглэл биш бөгөөд түүний ерөөлийн гол чиглэл нь Монголын ард түмний жаргалтай сайхан амьдралын мөрөөдөл болно.

	Гэлэгбалсангийн ерөөлийн ихэнх нь найр наадам, морь уралдах, бөх барилдах, айраг уух, зочдыг баярлан угтах, хүмүүсийн уулзаж танилцах зэрэг ерийн иргэний сэдвээр бичигдсэн байна. Түүнээс гадна, бүх ерөөл нь ардын баялаг уран хэлээр бичигдсэн тул монгол ардын уран хэллэг, уран дүрслэлийг судлахад гойд чухал хэрэглэгдэхүүн болно. Ийм учраас одоо хэр олдсон бүх ерөөлийг хамтатган хэвлэв. Энэ дэвтэр бол уран зохиолч, уран зохиолын судлагч, хэлний эрдэмтэн нарын анхаарлыг татах нь лавтай болно. Энэ дэвтэрт багтаж ороогүй, түүний бусад ерөөлүүдийг сурвалжилж олохыг уншигч нарт найдсугай.

	 

	Ц. ДАМДИНСҮРЭН



	
ЕРӨӨЛЧ ГЭЛЭГБАЛСАНГИЙН ТУХАЙ

	Ө. Чимид-ийн уг өгүүллэг манай номын санд тусгай ном болон орсон тул эндээс татаж авч уншина уу.

	 

	 


МАНХАН УУЛЫН НААДМЫН ЕРӨӨЛ

	Зээ!

	Эрт урьд нөгчсөн цагт

	Эрхэм бодь хутгийг олсон

	Эгшиг зөөлөнт Манзушир бээр

	Эдүгээх цөвүүн цагийн эцэст

	Эгслэн ядарч гансарсан

	Эгэл олон амьтны тусад

	Эндүүрэлтэй самуун үйлсийг

	Эгнэгт цээрлүүлэн хорьж

	Эмхлэн бүтэх сайн үйлс нь

	Энд нь гүйцэлдүүлж байхад нь

	Эвдрэн хямралдах од гариг нь зохилдсон

	Эвлүүлж үзэх учрал бортон нь бүрдсэн

	Эдгээр олны санаанд нийлэлцсэн

	Энэхэн сайн өдрийг сонгомоож нь

	Элсэл найрамдлаар дасалцсан

	Эрдэнэт лам нар ба

	Эзэн харьяат ван ноёнтон

	Эрхтэй ихээхэн түшмэд

	Энгийн олон албат нарыг хүртэл

	Эрхлэн зарлаж тогтмоож нь

	Манзуширын хувилгааны биеийг олсон

	Махгалын нөхөр сэлтээр ижилдсэн

	Маны тухайд лам ноёдод сайшаагдсан

	Мандсан нарны гэрлийн туяатай

	Маргад эрдэнийн тусгал эвцсэн мэт

	Маш үлэмж жавхлан төгссөн

	Магтаж залбиран тахигчдыг

	Манан харуулдаж тэтгэх

	Муушааж доромжлогчдыг

	Маргааш нөгөөдрийн дотор дарлан чадах

	Манхан хэмээх алдар нэрийг эрхшээсэн

	Манлайн охь мэт тордсон

	Манан будан нь өглөө, үдшид нь хөшиглөсөн

	Марташгүй соньхон хангай чинь

	Малтаж ухвал эрдэнийн зүйлийн чулуутай

	Магадалж танивал эмийн зүйлийн цэцэгтэй

	Манж монголчууд нь өөд уруугаа сүлжсэн

	Мал сүргүүд нь ар, өвөргүй бэлчээрлэсэн

	Найман амтат рашаан усны зүйлүүд нь

	Нааш цаашаа урсаж ундран мэлтэлзсэн

	Навч цэцэг үрийн зүйлүүд нь

	Нарны зүгт хандаж ганхсан

	Нарийн бүдүүн борог хөвд нь

	Найгаж халиуран сагсарсан

	Насан идэрхэн залуучууд нь

	Намар зуны туйлд тэнцэлдсэн

	Нуур ногооны ой дунд сүндэрлэсэн

	Найрамдлыг удирдагч эрдэнэт хангайдаа

	Найруулж бэлдсэн тахил балингийн зүйлүүд хийгээд

	Наадам баярыг гүйцэтгэхийн учирт

	Уужим сайхан асар майхнаа барьж

	Урьд хожид ирэгсэд нь

	Урдуур, хойгуур нь буудаллаад

	Урагш хойшоо хэсэлцэж

	Уяж хагсаасан морьдоо үзэлцэж

	Уртын тоог багцаж данслаад

	Учир явдлуудаа зөвлөж тогтоод

	Удаа дараа нь жагсааж зарлаад

	Уншлага төгөлдөр хуврагуудыг нь

	Урин залж морилуулаад

	Уг тогтоосон ядам чойжингууд нь

	Утгыг бүртгэн айлдуулан

	Даатгаж залбиран өчвөл

	Даруй түргэн өршөөсөөр

	Дааж манан сахигч

	Дайсны есөн тэнгэр нартаа

	Сүсэглэн итгэж залбирвал

	Сүүдэр мэт даган харуулдаж

	Сүжрэн ивлэж хангагч

	Сүлдний таван тэнгэр нар хийгээд

	Зүг зүгийн бурхан бодисад нараас

	Зүйл зүйлийн дэлхийн эздийг хүртэл

	Зүйтэй соньхон бэлдэж тавьсан

	Зүүд илбэ мэт хувилган өсгөсөн

	Зүйрлүүлж хэмжээлшгүй олон тахилуудыг нь

	Зүрхний ёроолоос өргөж баясгаад

	Бурхан тэнгэр нар нь баясалцаад

	Булт бүхнээрээ талбирч гүйцэтгээд

	Буман сан, жалан-аасан тэргүүтнээ тавьж

	Бузар түйтгэр бүхнийг ариутгаад

	Буцалтгүй тогтож арвидах

	Буян хишгийн дорви чинээг

	Буй бүхий орон газруудаас нь

	Булаан хурайлж ирүүлээд

	Ихэс дээдэс бүхэндээ

	Идээ шүүснийхээ дээжийг тавьж

	Илүү дутуугүй түгээж гүйцээд

	Ийм олон үйлдвэрүүдээ

	Идэвхлэн бүтэж байхад нь

	Илт үлэмж баяр бололцсон маань

	Хан хурмаст тэнгэр нараас

	Хамт бүхэнд заяаж хайрласан

	Хангал идэр морьдын чинь

	Хагсаал уяаг нь гүйцэтгээд

	Хамаг шинжийг нь илрүүлээд

	Хайртай энхрий багачуудаа унуулж

	Хамба хутагт лам нартаа мөргүүлж

	Харшлах шалтгааныг нь устгаад

	Харуул зэсүүлийн хамтаар мордуулж

	Хангинасан эгшгийн жин-гоог татаж

	Хатирч шогшин эргэхэд нь

	Ханхалсан арцны утаа нь манараад

	Харанхуй манан тоос нь хөшиглөөд

	Хашир хүдэр морьд нь тэмүүлээд

	Харсан бүгдийн сэтгэл нь уяраад

	Хандуулж зүглүүлэн гаргаад

	Хариулан эргүүлээд ирэхэд нь

	Хадуурч цойлуулан гаргалгүй

	Хантайруулан татаж хоцроолгүй

	Ханилан цувж уралдсаар

	Харилтгүй эрчлэн түрүүлж ирсэнд нь

	Хадаг хүзүүвчийг шагнаад

	Хадмал байнгын цолыг нь дуудаад

	Халх монголын журам заншлыг нь гүйцэтгээд

	Өршөө хамба хутагт лам нар хийгээд

	Өндөр сүлдэт ван ноёнтноо

	Өлмий лянхуа нь батдаж

	Өнө удаан заларч байхын тухайд

	Өнгө жавхлан нь гялалзсан

	Өмсгөл зодгийг барьсан

	Өдий төдий цол гуншныг тоочсон

	Өөдлөг олон бөхчүүд чинь

	Үзэж жагсаж онуулаад

	Өмнө өмнөөсөө тулгараад

	Өөрийн хүчээр түрүүлсэнд нь

	Өгсөж ахих цолыг давхарлаж

	Өглөг идээг хүртээж гүйцэтгээд

	Өлзийт их бөхийн наадмыг

	Өргөж болгоолгон баясгаад

	Хуран цугларсан бүхнээрээ

	Хувь, хувьдаа баярлалдаж

	Хурайлан авчирсан буян хишгээ эдэлж

	Хуримлан цэнгэх айргуудыг чинь

	Хувин хувингаар сөгнөж

	Хул хундагануудыг мэлтэлзтэл дүүргээд

	Хуучин үеийн өлзий болсон

	"Хуурын магнайгаа" тэргүүлүүлж

	Хурдлуулж уяхын "Түмний эхийг" дэдлүүлж

	Хуйлран ирэхийн "Холч морийг" дагуулж

	Сайд ихчүүдийн чинь

	Саруул ухааныг сэлбэрүүлэх

	Савсаг доордыг

	Самууруулан гутаах

	Сайн цагт нь элбэгшдэг

	Сархад хэмээгч идээг

	Саатуулж зугаацахын төдий бэлэглээд

	Санааны дураар жаргаж байхад нь

	Амтны зүйлээр бүрдсэн

	Рашааны чанар төгссөн

	Ариун цэвэрхэн исгэсэн

	Айраг сархдынхаа дээжийг

	Алтан мөнгөн амсартай гангар хундаганд нь

	Амсар тэгш дүүргээд

	Арван салаатай алтан мутруудад нь

	Ажааруулан дэвшүүлэхийн хэрд

	Амгалант тэнгэрийн эд ариун цагаан хадгуудыг

	Алдлан дэлгэж сөгдөөд

	Ашид тогтоох бэлэг ерөөлийг

	Айлтгаж сонсго гэснийг нь дагаж

	Төвдөлтгүй шашин хурлыг дэлгэрүүлэгч

	Түгээмлийн эзэн Очирдарь ламтан хийгээд

	Төвшрөн тогтнох төр ёсыг

	Түшиж тулж хамгалзах

	Түшээт чин ван ноёнтны бид нь

	Түшиглэн саатах өлмий лянхуанд нь

	Түмэн онд хүрэвч түй барчидгүй

	Түдэж заларч байтугай!

	Түүнийгээ дагаж төрсөн

	Шавь албат олон бүгдээрээ

	Шажин төрийн журам ёсыг

	Шамдлаар хичээнгүйлэн дагаж

	Шар хар нийтээр

	Шагжтүвийн шашнаас хагацалгүй

	Шалав түргэн бодь хутгийг олтугай!

	Төрөл үес бүгддээ

	Төгс цогт лам нараасаа

	Төөрч салалгүй төвлөж тогтоод дэлгэрсэн

	Төгрөг их шашныхаа дунд

	Төв шударгыг барьж

	Төвхнөн жаргаж байтугай!

	Сандарч бачимдан айсаар

	Салгалж чичрэн сүрдэж

	Санаж айлтгасан ерөөлийг минь

	Самандбадарын таалсан ерөөлтэй

	Сацуу болгон адистидалж сацран дэлгэрч

	Салаа мөчир нь бүрдсэн

	Сайхан лянхуаны туурцгаас

	Сая шинэхэн мэндлэх болтугай

	Хэмээхийн бэлэг ерөөлийг

	Хэлтгий санааны зоргоор

	Хэлхээ толгой холбосон шуу болсон

	Хэдэн үгсийн чалчаалыг

	Хэмнэж татан ажиглалгүй

	Хэлж өргөн дэвшүүлье.


НААДМЫН ЕРӨӨЛ

	Зээ

	Эзэн богд гэгээн хаан нь

	Эмхээлшгүй олон албат нартаа

	Эгнүүлэн түгээж хайрласан

	Эндүүрэлгүй мэргэн зурхайгаа

	Эрж сонгож үзүүлсэн

	Элдэв учрал нь бүрдсэн

	Эрхтэй лусас нь буусан

	Эрхэм сайн өдрийг энэ хэмээж нь

	Эрдэнэ ноён хутагт ламын бид нь

	Эртнээс нааш ийнхүү дасалцсан

	Эрхэлж таньж баясган

	Энхрий үйлээ захидаг

	Өлзийт их алдар нь

	Өнө холд яруухан

	Өвөл зуны үргэлжид

	Өвс ногоогоор элбэг

	Өмнө хойно нутаглагсдыг

	Өн зунаар жаргуулдаг

	Сэмүүхэн гол шиг та бүгдийн

	Сэтгэлийн гуниг бүхний нь

	Сэлбэрүүлэн дэгжүүлэгч

	Сэргэлэн олон идэрчүүдийг ЧИНь

	Сэргээж омоглон үймүүлдэг

	Сэрүүн хонгор хэмээгдэх

	Хангай дэлхий үүнд чинь

	Харьяат засаг ноёнтон

	Хамба өршөө ламтан

	Хавсаж тахиж заншсан

	Хамаг олон бүхэндээ

	Хамтаар зарлаж мэдэгдээд

	Өнөөгийн өдөр цугларч

	Өргөө майхнаа барьж

	Өндөр балтгар шангоо татаж

	Өлсгөж хагсаасан морьдоо уяж

	Өөд уруугаа хэсэлцэн уулзаж

	Өдий төдий явдлуудаа зөвшөөд

	Овоо хангай дээрээ очиж

	Оромж майхнаа барьж

	Одоохноос балин тахилаа бэлдээд

	Онцолсон лам нар нь цуглараад

	Од гарагийн засал номыг уншаад

	Олон зүйлийн сан шавдийг өргөөд

	Танилцаж дасалцсан ядам сахиусаа залаад

	Тайж баясгах балин тахилаа өргөж

	Тамсаглаж барих идээ шүүсээ тавьж

	Таваар найрлах сархад айргаа сөгнөж

	Хувраг шавь нар нь идэвхлэн завдаж

	Хурал номуудаа даруйхнаа гүйцээж

	Хутагт хамба лам нар нь морилж

	Хувь тухайн нярав нар очиж

	Хутаг өлзий бүрдсэн сумаа барьж

	Хурамттай их буян хишгийг чинь

	Хурайлан даллаж ирүүлээд

	Хуримлан цэнгэх идээг чинь

	Хоромхон төдийд дээжлээд

	Хураамжлан аваачиж

	Хуримын газарт бэлдээд

	Хурдан морьдоо дуудаж зарлаад

	Аврал дээд лам нар нь залраад

	Агуу хүчит ноёд түшмэд нь морилоод

	Аясыг нь дагаж бараалхсан

	Албат шавь нар нь цуглараад

	Албаны учирт залагдсан

	Ахлах тэргүүн лам нар нь

	Ариун сангуудаа тавьж

	Арцны нь утаа тэнгэр газарт манарч

	Анхилсан үнэр нь дэлхий дахинд түгж

	Аялан хагсааж гүйцсэн

	Алсын хурдан морьд чинь

	Айл айлын шон дээрээс нь

	Арав хориороо мордоод

	Ам амандаа өрсөлдөөд

	Асрын үүдэнд жагсаад

	Ачит богд лам нартаа

	Амь биед барчидгүй

	Агт морьдод саадгүйг залбирч

	Алтан мутарт нь толгойгоо хүргэж

	Адис зангиаг нь хүзүүндээ зүүж

	Айж цочихын дамжиггүй мордож

	Анх түрүүн лам ноёд нь түрүүлж

	Тамир хүчин төгөлдөр донир хаалгач нар нь

	Таван өнгийн гилдаа дарцгийг намируулан

	Тал, талын багачууд хүүхэд нь

	Тааруу тааруухан зээнгоог татаж

	Тангараглаж сахисан Хаянхярвын

	Тарнийн зүрхийг уншин дуудсаар

	Ташуур жолоогоо хичээмжлэн барьж

	Татах тавихын байр янзыг хэрсүүлж

	Хүрдлэн эргэж цувлан хийхэд

	Хүдэр хашир морьд нь тогтож ядан тэмүүлээд

	Хүүхэд багачуудын дуу нь уянгалан хангинаад

	Хүлэг морины нь шинж нь илрэн танигдаад

	Хүн бүхний сэтгэл нь байж ядан эмгэнээд

	Хүрээлсэн бүхнээрээ үймж шуугин давхилцаад

	Гаргаж зүглүүлсэн морьд нь тоосондоо төөрөлдөж

	Гарамгай хөөргөн морьд нь хадууран гарч орж

	Галгиулан татаж тогтнуулан бүртгэж

	Газрын уужимд тоо дансаа аваад

	Гарт учирч аяндаа ирсэн

	Гарздан онгирч үнэлэн авсан

	Гайхуулан үзүүлж бардалцаж

	Ганган голшиг морьдоороо мордоцгоож

	Ханилж өссөн идэрчүүд нь

	Хатир жороо явдалтай

	Хатуу чийрэг амтай

	Хагсарч сойрсон морьдыг чинь

	Халуулан давхилдаж уралдаад

	Хашхирч онгиргон хөөргөсөөр

	Хантайруулан татаж түрүүлээд

	Хаахалзан эрвэлзэж байх нь аятай шиг

	Харьж өтөлж насалсан

	Харсан үзсэн нь ихээхэн

	Хахуун тэхүүн өвгөчүүд нь

	Хань ханиндаа миегнэж

	Ханд хандсаар хэсэлцэж

	Хатуу зөөлөн амттайхан

	Хайр хишгийг хүртсээр

	Халмалзан тэнчүүрч явах нь

	Харж тохуурч байвал

	Харин ч нэг янзын жаргал шиг

	Баяр бэлгийн манлайд

	Барилдахын наадам нь

	Бахтай сайхан гэлцэхэд

	Бага настай залуучууд нь

	Бараан хөх өнгөтэй

	Бариу давч зодгуудыг чинь

	Багтаж ядан өмсөлцөөд

	Барьж дагасан засуулууд нь

	Баруун зүүн талаас

	Бараа, бараагаар нь тавилцаад

	Бачим түргэн дэвэлцээд

	Барилцсан төдийд давалцаад

	Басамжлан дарлаж буултаа аваад

	Байнгын тогтмол идээ хүртээд

	Бараг төлөв нь гүйцэлдэж байхад

	Хойгуур урдуур сөнгүүдээ тавьж

	Хонин шүүст идээгээ өрж

	Хол хэтийн барааг харалцаж

	"Холч морь"-ийг аялан дуулж байтал

	Тэнд эндээс дуудалцаж

	Тэргүүн морьд нь айсуй гэхэд

	Тэрхэн аяндаа

	Тэрүүгээр энүүгээр гэж дуудаж

	Тэд нь эд нь гэж хэлэлцэж

	Тэгэв, ингэв гэх будилаангүй

	Түргэн хурдан гүйдэл нь

	Түдэж саатсан янзгүй

	Түрүүлээд гарсан эрч нь

	Түр зуур ч цуцсангүй ирээд

	Түгээмэл өлзийт цагаан хадгаа зүүлгэж

	Түмний эх цолоо хүртэж

	Ийм сонин жаргал баяр нь

	Идэвхлэн гүйцэж байхад

	Ихэс олон бүхнээрээ

	Илт үлэмж баяс маань

	Хутагт хамба лам нар нь заларч

	Хууль баригч ноёд түшмэд нь морилж

	Хувраг шавь нар нь дараагаараа суудаллаж

	Хуран цугласан бүгдээрээ хүрээлэн сууж

	Хуучин журам заншлыг мөрдөж

	Хуур манлайг аялан өргөж

	Хуримталсан айраг сархдынхаа дээжийг

	Хундагануудад нь мэлтэлзүүлэн бариад

	Өргөн ариун цагаан хадгийг чинь

	Өмнөө дэлгэж намируулаад

	Өргөлтэй хэдэн үгсийг чинь

	Өргөж айлтган дэвшүүлье

	Тоолшгүй олон галавт

	Томшгүй рид хувилгаанаар

	Томьёолшгүй олон амьтны чинь

	Тон ч үлэмж нигүүлсэн өршөөгчид

	Туулсан богд лам нарын бид нь

	Туналсан өргөн шашин хурал нь

	Тулгарах эцэсгүй бадран дэлгэрч

	Тугдам таалал нь үргэлжид баясаж

	Тунгалаг тодорхой лагшин өлмий нь

	Туйлын удаан заларч байтугай

	Асран тэтгэх эзэн ноёны бид нь

	Уужим өргөн хошуу нь

	Аяндаа өрнөн дэлгэрч

	Алс хэтийн таалал нь

	Амар талбиун гүйцэж баясаад

	Алгуур удаан морилж суутугай.

	Дагаж төрсөн шавь албат бүгдээрээ

	Даамай элбэг заяа буяныг эдэлж

	Дарлагдаж авир сүрд бачимдан

	Даанч хүчир алба татварт уналгүй

	Дайсагнах хөндлөн буруу номтонд

	Дайрагдан сүйдэж буснилгүй

	Данстай тогтмол алба дээжээ

	Даруй дээр сүсгээр өргөж

	Наран мэт мандсан лам нарынхаа дэргэд

	Навч мэт дэлгэрсэн шашныхаа дунд

	Намар зуны жаргалыг үзэж

	Нуур усны элбэгийг сонгож

	Наадам тохууг эвсэлцэн хийж

	...

	(Төгсгөл нь олдсонгүй)


НАЙРЫН СӨНГИЙН ЕРӨӨЛ

	Сүр нь бадарсан

	Сүрэг адуугаа үржүүлээд

	Сүргийн дээж болсон

	Сүриэ нь их гүүгээ зэллээд

	Зун намрын жаргалд автагдаж

	Зуд ганг нэрийн төдий мартаж

	Зугаацан үймж яваа олон та бүгдийг

	Зуур хоорондын газраас

	Тоос татуулан морилоод ирэхэд нь

	Тосож гаран бараалхаж

	Тогтоож ядан баярлаж

	Товчтой үгээ хэлэлцэж

	Зүг бүрд нь зарлаж

	Зүйл бүрийн идээ бэлтгэж

	Ширээ вандангуудыг засаж

	Шим амттай идээний дээжийг

	Шингэн тунгалгаар өрж

	Ширүүн хатуугаар албадалгүй дугараалж 

	Шилжүүлж алгасалгүй тогтоолгож

	Хуран чуулсан бүхнээрээ

	Хувь хувьдаа баярлаж

	Хуримлан цэнгэх айргуудыг чинь

	Хувин хувингаар сөгнөж

	Хуучин үеийн өлзий бүрдсэн

	"Хуурын манлайг" эхэлж

	Хуучин "Түмний эхийг" дагуулж

	Хурдан морьдод нь өлзийтэй гэж

	"Холч морийг" дуулцгааж

	Адуу нь түм хүрч

	Айраг нь далай болж

	Өнө бат жаргаж

	Өлзий хутаг оршиж

	Өндөр зандан сөнг чинь

	Өргөж барьж тавихын

	Бэлгийг айлтгая" гэжээ.


ГҮҮ БАРЬЖ ҮРС ХИЙХИЙН ЕРӨӨЛ

	Энэ жилийнхээ үйлсийг

	Эхлэн үйлдэхийг

	Эгцлэн шийдвэрлэж бодоод

	Эрэн харгалзаж явж олсон

	Эв зөөлөн уужим буудлыг

	Энд гэж сонгон тогтоод

	Эртнээс завдаж буугаад

	Эрхэмлэж хэрэглэн үздэг

	Эзэн хүний сайн зүгийг тааруулж

	Эвдэршгүй бөхөлж хийсэн гадсаа

	Элэгдэшгүй чийрэг мунаараа

	Эндэшгүй батлан түгшиж (шааж)

	Эрч хүчийг нь тааруулж нийтгэсэн

	Элбэг уужим зэлээ

	Эгцлэн сунгаж уяад

	Эр чадал төгс

	Эрхэм олон идэрчүүд нь

	Эртийн цагаар хурдлуулаад

	Эрдэнэт олон адуун сүргээ

	Элбэг соргог бэлчээрээс нь

	Эртлэн цуглуулж ирээд

	Энэ татсан зэлээ тойруулаад

	Эгнэж багширтал нь хураагаад

	Эелдэг хурдан морио унаад

	Эрийн хийморь болсон

	Эвтэй сайхан уургад нь

	Эрч цээл хуйвыг уяад

	Эдийн манлай цагаан хадгийг зүүж

	Эгнэж өхөөрдмөөр хөөрхөн

	Энхрий нялх унагаа уургалаад

	Эртэй сайндаа тогтоогоод

	Элбэн давшин ногтолж

	Элбэг зэлд нь дараалж

	Эрхийвчлэн чагталж жагсаагаад

	Эвлүүлэн урлаж үйлдсэн саваа бэлтгэж

	Эхлэм сүж эхийн цагаан сүүг

	Элгэн төрөл тэргүүтэн

	Эгч дүүсээр саагаад

	Эмийн зүйлээр адисалж

	Эрдэнийн саванд дүүргээд

	Эрхтэн бүрэн төгс хонио

	Энэ хэргийн эрхэнд номготгож

	Асар бүрэн хөл мөчөөр нь

	Амсар цээл тогоонд нь

	Ариун цэвэр болгож

	Архангайн зүгт ургасан модыг

	Аюулын мэт хурц багажаар огтолж аваад

	Аятай тэгш зүсэж нимгэлээд

	Арагтай уран ухаанаар зүйж хийсэн тэвшинд нь

	Адил адилаар зүйрлүүлж өрөөд

	Анх урьдын цагт

	Ар монгол оронд

	Аж үүсэхийн үесээс эхлээд

	Айл өрх бүгдээрээ

	Ажлын гол болох үйлсийг

	Аятай цагаан үсээр өнгөлж

	Алаг цоохор үсээр нь доторлож

	Аль хүчтэй морь тэмээний чадлаар бүтсэн

	Ам дөрвөлжин эсгий дээр нь

	Ая дараагаар тавьж бэлтгээд

	Авралтай ламаа залж

	Ариулсан тахилаа бэлтгэж

	Алс одоогийн буян хишгийг авчирч

	Ах дүү тэргүүтэн

	Аль зохистой нөхдөө ирүүлж

	Анх саасан сүүнийхээ дээжийг

	Ариутгасан саванд нь дүүргэж

	Адил зүйр эгшигт нөхдөдөө бариулж

	Арцаас үлэмж ариутсан

	Ашид өлзийтэй гэж хүснэглэж сийлсэн

	Ариун эрхэм цацлаараа утгаад

	Адууны тэнгэр болон

	Авралтай бүгддээ

	Амдуу төвөдийн хэлээр тахил гэж хашхирч өргөөд

	Амтат төгөлдөр идээнийхээ дээжийг

	Ариун цагаан хадгийн хамтаар бариулж

	Ашдын сайн ерөөлийг айлтгая! гэжээ


ГҮҮНИЙ САНГИЙН ЕРӨӨЛ

	Олон мэргэдийн таалсан

	Ооролтгүй мэргэн зурхайн

	Од гараг нь учирсан

	Онц сайн өдрийг өнөө гэмээж нь

	Арван буян нь дэлгэрсэн

	Алдар нэр нь түгсэн

	Амьтны олондоо сайшаагдсан

	Ах... авгайн бид нь

	Өндөр саруулхан дэнж дээр нь

	Өргөө гэрээ буудаллаж

	Өгөмжтэй сайн зүгтээ

	Өнө урт зэлээ татаж

	Хаан Чингисийн тогтоосон

	Халх монголын заншлыг дагаж

	Хамт төрсөн буяныхаа

	Хамгийн манлай агт сүргийн

	Элсэн найрамдан дасалцсан

	Эр чадал бүрдсэн агтач нар нь

	Эзгүй хол бэлчээрээс нь

	Эгнүүлэн хурааж ирээд

	Хус бургасан уургын уртад чинь

	Хуйвны цээлийг зүүж

	Хурдан хөлтэй морьдоо унаж

	Хуй салхин мэт эрчлэн үймсэн

	Хулан чихтэй мэт шалгаран дэгдсэн

	Хурднаараа үймж цойлсон унагануудыг чинь

	Хутгалан өрсөлдөж барилаад

	Хутаг өлзий бүрдсэн

	Хуучин шинэ ногт чагтыг барьсан

	Хуугиа олон идэрчүүд нь

	Хуухируулан чарлуулж уялаад

	Санаандаа зохистой

	Сайн лам нараа залж

	Сайхан ханилсан

	Ах дүү нартаа зарлаж

	Саамшсан гүүнүүдээ ивэлгэж

	Сав хувингаа мэлтгэнэтэл дүүргэж

	Саад тотгор зүйл бүгдийг

	Санахын төдийд устгагч

	Гэгдороо эргүүлж савдаг лусыг баясгагч

	Сан шавдгаа тавиад

	Саахалт айлын олон бүгдээр цуглаж

	Сан даллагыг авцгааж

	Хуримталсан саасан сүүнийхээ дээжийг

	Хувин дүүрэн хийж дамжлаад

	Хуучин үеийн сацлын хүснэгээр

	Хутагт дээд лам бурхад тэргүүлэн

	Хоромхон зуур өршөөгч ядам ханд

	Хурдлан аврагч чойжин сахиус ба

	Хурмаст тэнгэрээс дэлхийн эздийг хүртэл

	Хувь хувийн алдар нэрийг дуудаж

	Хусран нялх гүүний сүүг цацаж

	Хурын ус мэт найруулан өргөөд

	Хурайлан ирүүлэх буян хишгийг даллаад

	Хуримлан цэнгэх идээ шүүсийг түгээж

	Хундага дүүрэн сархдыг хийж

	Өнгөтэй торгон хадгийг хамтатган дэлгэж

	Өнөө маргаашийн зан журмыг дагаж

	Өчнөөн олон та бүгдийнхээ өмнө

	Өргөлтэй хэдэн үгсийг айлтгая.

	Энгүй олон галавуудад

	Эгүүлшгүй олон бурхдын

	Эгнүүлэн түгээж дэлгэрүүлсэн

	Эрхтэй шашин хурал нь

	Үүрд батдан дэлгэрч байтугай.

	Энэ их шашны чинь

	Эзлэн дэлгэрүүлж байдаг

	Эрдэмтэй олон мэргэдийн бид нь

	Энхрий шавдан өлмий нь

	Эгнэгт мөнхжин бадартугай.

	Түмэн олныг энхжүүлэн тогтоосон

	Түгээмэл их төр нь

	Түйтгэр барчидгүй

	Төвшрөн батдаж байтугай.

	Аймаг хошууны олон бид бүгдээр

	Арвин их эд мал сүргийг

	Аль дураараа хурааж хотлуулаад

	Арвижин өсөж баяжин дэлгэрч

	Арван буяныг ханатал эдэлж

	Амар талбиун жаргаж суутугай.

	Дээдэс багш нарын авралаар

	Дэлхий тэнгэрийн тэтгэмжээр

	Дэргэд оршсон бид бүхнээрээ

	Дэлгэр их буяныг хурааж

	Дээдийн номоор жаргаж

	Диваажингийн оронд даруй түргэн хүрэх болтугай.


УУЛЗАХЫН ЕРӨӨЛ

	Зээ

	Булт бүхнээрээ сайшаасан

	Бузгай сайн өдөр чинь

	Буцалтгүй амны хишигт

	Бууралтгүй заль хийморьтой

	Буян нь машид дэлгэрсэн ах авгайндаа

	Бууж бараалхаж ирсэнд

	Буцалгасан цай идээгээ амсуулж

	Буй бүхий айраг сархдаа хайрлахад

	Бузгайрхаж илүү дэндүү хүртэлгүй

	Бултархийлж амсах төдийгөөр буцаалгүй

	Буйд гажуу зан авир гаргалгүй

	Бужигналдан найрласны өлзийгөөр

	Бузар түйтгэр бүхэн ариун цэвэр болж

	Буруу зөрүү бүхэн мөнтэй, зөвтэй болж

	Буян ихт ноёд ихэстээ сайшаагдаж

	Бурсан хуврагуудыг үргэлж тахиж

	Бурхны дэргэд нэгэн хамтаар жаргахын бэлгийг айлтгая.


АЙРГИЙН ЕРӨӨЛ

	Зээ

	Өргөн их буяныхаа дунд жаргасан

	Өнөр олон ах дүүгийн үймсэн

	Өршөөлт их ноёдынхоо хайрыг хүртсэн

	Өнөө цагийн амьтан бүхэнд сайшаагдсан

	Өвгөн ах авгай бид нь

	Өнөөгийн өдрийг сайн гэж сонгомоож нь

	Өргөн их дэлхий дээр нь

	Өнгийн цэцэг нь дэлгэрч зүлэг нь намирсан

	Цэлгэр их уужим сайхан буудал дээрээ

	Цээл урт зэлийг татаж

	Цэвлэг урхан ногт чагтаа бэлдэж

	Чадалтай олон идэрчүүд нь цуглаж

	Чийг хурын дэмжлэгээр

	Дэлгэрч ургасан ногооны шимээр

	Хүчилж таргалсан

	Чиггүй олон адуугаа хурааснаар

	Чихтэй хулан мэт унагануудыг барилан уяж

	Чингис богдын ёсыг дагаж

	Чин бат сүсгийг барьж

	Чанар ихт мэргэдийг залж

	Чандмань эрдэнийн сангуудыг айлдуулж

	Даллагаа авхуулж

	Чиний миний ялгалгүй үймж хөгжсөн нөхдөөр

	Чинээгээрээ омоглон хурниж давшилсан унагануудаараа

	Чинэсэн дэлэнтэй гүүнүүдийг нь

	Ивэлгэж саасан сүүний дээжийг

	Ивээж өршөөгч бурхан тэнгэр хийгээд

	Ил далд дэлхийн эздэд

	Их дуугаар өргөж баясгаад

	Бэлдэж тавьсан идээгээ түгээж

	Бэлгийн манлай болсон сархдаа сөгнөж

	Бэсрэг бага хундаганд нь дүүргэж

	Бэлэгтэй хэдэн ерөөлийг айлтгая.

	Хаад ноёдын эрх төр нь батдаж

	Хамаг богд нарын шашин хурал нь дэлгэрч

	Хамтаар дагаж төрсөн олон та бүгдийн минь

	Харшлах дайсан бүхэн сураггүй устаж

	Цагийн сайныг үргэлжид үзэж

	Цай сүү цагаан идээгээр

	Цаг бүхэнд цэнгэж

	Цаглашгүй их буянаа ханатал эдэлж

	Цааз ёсыг хазайлтгүй дагаж

	Цагийг нөгчөөснөөс

	Эх болсон хамаг амьтан бид бүгдээр

	Эрхэм бодь хутгийг олох минь болтугай хэмээхийн бэлгийг айлтгая.


МАЛ ТООЛОХЫН ЕРӨӨЛ

	Зээ!

	Зөөлөн эгшигт Манзушир бээр

	Зөн нь төөрсөн бид нарын

	Зөрүү гажуу шалтгаан бүхнийг

	Зөв болгон өршөөгч

	Зуун мянган галавыг хүртэл

	Зуур хоорондын үйлс бүхнийг

	Зурсан төдийхнөөр мэдэгч

	Зун өвлийн хагацлыг

	Зургаан сардаа мэдэгдэгч

	Зурхайн ёсны сайн өдрийг

	Зусаргүй дайралдуулж

	Халгисан их буяныг

	Ханатал дураараа эдэлсэн

	Хавь ойрын улс ах дүүгээ

	Халамжлан тэтгэгч тэр авгайн

	Сүлжилдсэн олон малын дотроос

	Сүрэглэн тавьсныг байцаахаар

	Сүм хийдийн лайцамба (гүйцэтгэгч) нар

	Сүр жавхлантай олуул морилж ирэхэд

	Тоолшгүй олон сүргүүдийг чинь

	Томьёолоход хэцүү бэрх боловч

	Тойрч эргэж таамаглан багцаалж

	Товчийн төдий дансаа гүйцэтгээд

	Тогтмол урьдын журмыг дагаж

	Тооны түшмэл... түрүүлж

	Толгойлогч гэрийн эзэд нь дагалдаж

	Тохуурхан цугласан олон бүгдээр үймж

	Ширдэг олбогоо цэвэрхэн дэвсэж

	Ширээ вандангаа арчиж засаад

	Шингэн сайхан айргаа сөгнөж

	Шил эрдэнийн хулдаа бялхааж

	Шимийн амттай идээ цайгаа амсуулаад

	Шадар дэргэдийн хандагч нар нь босож

	Ширүүн хатуу албадалгүй дугараалж

	Шилжүүлж алгасан буцаалгүй тогтоож

	Тухайлан нэрсэн архи сархдаа

	Тулгар ойрхон дэргэд нь сөгнөж

	Тус тус хундаганд нь дүүргэснийг

	Туйлдалгүй ая тааваараа зооглох биз.

	Ийм ийм ёс бүхэн гүйцсэнд

	Эелдэг зөөлөн хадгийг чинь дэлгэж

	Эрдэнийн хундагаа дүүргэсэн сархдаа бид нь

	Эрхий хуруугаар дэмжиж барьснаар

	Ийш, тийшээ харан харан сүрдсээр

	Ичгүүр сонжуурыг хэрэгсэхгүйн тулд

	Энэ хэдэн бэлгийг айлтгая.

	Өгөөж ихт хурмаст тэнгэртээ болгоогдож

	Өршөөл ихт сахиус бурхандаа хайхрагдаж

	Өртөг ихт хувцас чимгийг эдэлж

	Өршөөл ихт олон нөхдөдөө хайрлагдаж

	Бурхан шашныг үргэлжид тахиж

	Буян чуулганыг нэмэн нэмэн хурааж

	Бусад буруу шалтгаан бүхнийг устгаж

	Бузар түйтгэргүй болгон зайлуулж

	Өөдлөг олон сүрэг чинь улам улам

	Үржиж дэлгэрээр арвижиж

	Өвөл зуны үргэлжид хүч тарга хадгалж

	Өдөр шөнийн үргэлжид бие сэтгэлээр жаргаж

	Өглөгийн эздийн сүсэг бишрэл нь

	Уйдашгүй улам ундрахын сэтгэл төрж

	Өргөл барилга, манж зэдийг тавьж

	Өрнөж дэлгэрсэн шашин хурал чинь

	Өдий төдий он жилийг хүртэл

	Өнөр олон хуврагууд нь зохилдож

	Өдөр шөнө, өглөө үдэшгүй

	Үргэлжид номын хуримаар цэнгэхийн бэлгийг айлтгая.


УГТАН БАЯРЛАХЫН ЕРӨӨЛ

	Зээ

	Зузаан их буяндаа ханасан

	Зуны цагийн жаргалдаа автсан

	Зуд гангийн нэрийн төдийг мартсан

	Зугаацан үймж яваа та бүгдийгээ

	Тоос татуулан хүрээд ирэхэд нь

	Тосож гарч бараалхаад

	Тоож морилж ирсэнд нь

	Тогтож ядан баярламаа нь

	Зүг зүгийн айлууддаа зарлаж

	Зүйл бүрийн идээгээ тавьж

	Зүрхнийхээ эелдэгхэн үгсээ хөөрч

	Зүйтэй хэдэн ая барихын тухайд

	Архат архат хөхүүрт нь

	Аялан засаж исгэсэн

	Айргийн шим үүнийг

	Агар хувинд нь сөгнөөд

	Галын очоор бүрж нэрсэн

	Гашуун усгалхан сархдыг чинь

	Галуун хүзүүт лонхонд нь дүүргэж

	Гардан тушааж сөгнөн бариулаад

	Өндөр балтгар хундагаараа

	Өвгөн залуу нартаа дугараалаад

	Өргөн цагаан хадгаа дэлгэж

	Өргөлтэй хэдэн үгийг сонсгоё.

	Эзэд ноёддоо асрагдаж

	Эрхт лам багш нартаа аврагдаж

	Элдэв харшлах шалтгаан бүхэн амарлиж

	Эгнэгт амгалан жаргалангаар цэнгэж

	Сайхан ханилсан та бүгдийн бид нь

	Санаж зүглэсэн бүгд нь аяндаа бүтэж

	Самуун зальхай явдал бүхнийг тэвчиж

	Сайн мөрийг түргэн олохын бэлгийг айлтгая.


МЭНДЛЭХ ЕРӨӨЛ

	Зээ

	Олон та бүгдийгээ

	Одоохон морилоод ирсэнд чинь

	Онгиргон молхи ах чинь

	Онц их баярлаж

	Орж гарч сандран

	Олбог дэвсгэрээ тавьж

	Ор дэрээ зайчлан

	Оромж юундаа суулгаад

	Охилж нэрсэн сархдаа сөгнөж

	Орилж бархирч дуулав гэж

	Ойр холын амьтанд гайхуулж

	Оночтой хэдэн бэлгийг сонсгоё.

	Огторгуй мэт түгээмэл эзэд хаад ба

	Оройн чимэг болсон дээдэс лам нарын

	Ой сүүдэр нь өнө удаан батдаад

	Омог омгийн албат болгон нь

	Олон олон шавь нар нь үргэлжид жаргаж

	Орон бүхний дээд болсон

	Очирдарь бурхад нь цугларсан

	Огмин хаждын (дагинасын) оронд нь

	Осолгүй түргэн хүрэхийн ерөөлийг айлтгая.


УЧРАХЫН ЕРӨӨЛ

	Зээ

	Учрал бүхэн бүрдсэн сайн өдөрт нь

	Ундарсан их буянтай ах... авгай чинь

	Ураг төрлийн ахмад тэр авгайгаа

	Удаж удаж одоо гэнэтхэн хүрээд ирэхэд нь

	Унаж босож тосож гаран гүйцгээж

	Уулзаж золгож царай зүсээ танилцан

	Учирч амар мэндээ хүргэлцэж

	Удалгүй идээ цайгаа гүйцэтгэж

	Уйтгараа сэргээж үлэмж их баярлахдаа

	Улс амьтныг дуудаж зарлан цуглуулж

	Усгал амттай айраг архиа тавьж

	Урлаж хийсэн хуур хуучраа хөглөж

	Уран зөөлөн голшиг нарийн шингэн дуу гаргаж

	Усташгүй хөгжим дуунуудыг шүлэглэж

	Ууж амсаж баяр жаргалыг гүйцэтгэж

	Урьд хождын явдал бүхнийг ярьж

	Уйлж инээж наргисаар байвч

	Уурлаж хэрүүл тэмцэл гаргахгүй

	Уусан айраг сархад нь

	Уушги зүрхэнд нь хүрч согтоов ч

	Үхэхээр агсам тавихын авир гаргалгүй

	Учир зүйгээ мэдэж байхад нь бахдахдаа

	Угийн мунхаг дорд муу дүү чинь

	Ухаандаа орсон хэдэн бэлгийг айлтгая

	Уцаарлалгүй болгоомжлон хайхарч

	Урамшин чагнаж чихэндээ сонс.

	Унаган цардиг морьдоо сойж

	Уруу өөдгүй жороогоор нь тэмүүлүүлж

	Угисуур агсам морьдоо унаж

	Урдуур хойгуур хөндлөн гудас дайрлаж

	Учирсан их буян чинь

	Уужим бэлчээр бүгдээ дүүрч

	Уулын сайхан хөвч хөвд дээр зусаж

	Ургаа сайхан ногоонд нь амталж

	Урсгал сайхан усанд нь цэнгэж

	Уу сайхан бэл царамд нь өвөлжиж

	Унанги борог өвсний сорыг идүүлж

	Ухмал олон худаг усандаа усалж

	Улам олон өсвөрлөн үржүүлээд

	Урьд хойдын буян учраар

	Урт насалж

	Удаан жаргахын бэлгийг айлтгав.


ЕСӨН ЦАГААНЫ ЕРӨӨЛ

	Зээ

	Эзэн Манзушир богд хааны бид нь

	Энгүй олон албат нартаа

	Эгнүүлэн түгээж хайрласан

	Эндүүрэлтгүй мэргэн шар зурхай дотроос

	Эрж сонгож олсон

	Элдэв учрал бүрдсэн

	Эрхт сайн өдөр цагийг

	Энэ мөн гэж сайшааж

	Өндөр язгуурт хааныхаа

	Өөрийн нь дэргэд бараа бологч

	Өргөн уужим хошуундаа

	Өлзий буянаа хайрласан

	Өнөр олон албат нараа

	Өөд нь татаж дэмжсэн

	Өөр бусад бүхэнд

	Өршөөл ихт ноёнтноо

	Гүн их ачлалыг тань

	Гүйцэж бодоход бэрх боловч

	Гүрний олны ёсыг дагаж

	Гүйцэтгэж өргөх есөн цагаан бэлгийг чинь

	Тунсаг сайхан тэмээг нь түрүүлж

	Тураг сайхан морьдыг нь дагуулж

	Тухай бүрийг хиа нар дагалт нь хөтөлж

	Тус бүрд нь мөргөж сөгдөж ёслон

	Үзүүр магнайн гоцоод нь

	Үнэ өртөг ихтэйхэн

	Үнэг булгыг нь уялаад

	Үе дараагаар нь цувуулж

	Үзүүлж болгоон барихад

	Өчүүхэн бид нарыг урамшааж

	Үнэхээр их тааллыг хайрласанд нь

	Үлэмж их баяр бололцож

	Зуун амттай идээний дээдээр

	Зузаан их ёслолын магнайг

	Зугаацан амсуулж зооглох тухайд

	Зуман хонин шүүсээ тавьж

	Зургаан амтат идээгээ түгээж

	Жуулчлан хүндлэх ёсыг гүйцэтгэж

	Зусаргүй баяр бэлгийг бүртгэж

	Зун намрын жаргал найр хуримыг өргөх тухайд

	Шинж төгс өргөө ордоо барьж

	Шинэхэн сайхан олбог дэвсгэрээ засаж

	Ширээ ванданг тухай бүрд нь тавьж

	Шил шаазан хундагануудыг өрлөж

	Шидэт мэргэн гэгээчүүд нь заларч

	Шадар ихэс ноёд нь морилж

	Шалгаран найрлах олон бүгдээр цуглаж

	Шимийн амттай айргаа сөгнөж

	Сайн язгууртныг өөд нь сэргээгч

	Савсаг доордыг уруу нь сөнөөгч

	Сайшааж бэлэглэх ёсны төдийд амсдаг

	Сархад нэрт идээгээ тавьж

	Ятга хуурыг зэргээр нийлүүлээд

	Янчир лимбийг уянгалуулж хөглөөд

	Янз бүрийн хөгшнүүд нь бараалхаж

	Ямбатны өмнө эгшиг шүлгийг өргөж

	Өртөг ихтэй эрдэнийн хундаганд нь дүүргэж

	Өргөн энтэй цагаан хадгийг дэлгэж

	Өгөөж ихтэй ноёдынхоо гарт

	Өрнөлт хэдэн үгсийг сонсгох билээ.

	Түгээмэл эзэн богд хааны бид нь

	Төвшин их төр чинь

	Түмэн оныг хүртэл

	Түйтгэр барчидгүй байтугай

	Түүнийг дагасан албат иргэн бүгд чинь

	Түвэг зүдрэл зовол эдлэлгүй

	Түйвж үйвж санаа сэтгэл хямралгүй

	Дүрвэж тархаж салалдаж холдолгүй

	Түшигт нь өөрийн дураар жаргатугай

	Санаж тавьсан ерөөл минь

	Сааралгүй гүйцэлдээд

	Сайд ноёд бүгдээрээ салалтгүй ханьцаж

	Сугавадийн орны дунд

	Салаа навч бүрдсэн

	Сайхан лянхуаны амнаас

	Сая гэнэтхэн тодрохын бэлгийг айлтгая.

	 

	* * *

	 

	Зээ, 

	Төвөдийн мэргэдийн таалсан

	Төвшин сайхан өдөрт чинь

	Түншилж ханилсан бүгд дахин нараа

	Түргэн энд цугларцгааж

	Түүнийг үүнийг ир гэж зарлаж

	Түшиг ихт багш нар эхлэн ахмад нараа залж

	Төвөгшөөхгүй багачуудаа цуглуулж

	Түргэн болсон цай идээгээ амсацгааж

	Түүний дараахан амт гишүү бүрдсэн айргаа зооглоод

	Түүх намтар, увдис үлгэрийг сонсож

	Түүндээ баясаж бага сагахан наадаж шуугьж

	Түүнээс уламжлан танайх манайх гэж танилцаж

	Тэднийх эднийх гэж мэдэлцэж

	Түүгээр үл барам бие биедээ дасалцаж

	Түйтгэргүй найрамдан зохилдож

	Түгээмлийн эзэн ламынхаа таалалд нийцэж

	Төрөл бүгдийг сүйтгэгч таван хорыг тэвчиж

	Түүнээс гэтэлгэгч шагшаабадыг сайхан сахиж

	Төвөдийн орны чимэг болсон богд Зонхавын

	Түгж дэлгэрсэн шашин хурлаа тэтгэн дэмжиж

	Түмэн галавыг хүртэл салалтгүй жаргаж

	Түүнээс хойшид Очирдарийн хутгийг

	Түргэн олохын ерөөлийг айлтгая.


ТЭНГЭРЭЭС БОРОО ХУР ГУЙЖ ТАВЬСАН ШҮЛЭГЛЭЛ

	Тэртээ олон галавын урьд

	Тэгүүнчлэн ирсэн бурхад бээр

	Тэнцэшгүй шашин номыг

	Тэмдгийн төдийхөн боловч

	Тэсвэрлэн орхиж гансралгүй

	Тэтгэн харуулдаж сахихаар

	Тэр цагт ам авсан

	Тэнгэр эсрүүн хурмаст минь

	Түүнийг дагалдав гэсэн

	Тэргүүлшгүй орчлонгийн төв дунд

	Тэнэж төөрч энэлсэн

	Тэнэг мунхгийн туйлд хүрсэн

	Тэрсүүд олон бид нар чинь

	Тэсэхүйеэ бэрх ган зудад баригдсанаа

	Тэнхээгээрээ бархирч айлтгая.

	Тэгш мянган нүдээрээ болгоо.

	Тэлүүн уужим сонор чихээ тосго.

	Тэгэв ингэв гэж унтууцалгүй

	Тээглэж дүрвэлгүй таалан соёрх

	Хэдийхэн цагаас наашид

	Хэвээ олж дасалцан

	Хэлэлцэж сэтгэл санаа нийлэлцсэн

	Хэдхэн хот улс нь

	Хэргийн учир бүдүүвчлэн

	Хэсгэж тогтоосон цааз ёсыг

	Хэний ч нүүрт хөнгөвчлөн орхихгүй

	Хээл хахуулийг шунахайран хураадаггүй

	Хэзээд нэгэн зантай залан Цэдэнсамбуу

	Хувьсын цөөн малаа өсгөсөн

	Хурал жасын сүргийг хадгалсан

	Хуучин, шинэ нүүдэллэн ирсэн бүгд

	Хувраг олны манзын тухайд

	Хуримталсан сүүнийхээ дээжийг өргөн

	Хуурмаггүй гурван эрдэнэд залбирч

	Худалгүй үнэн сүсгээр өргөе.

	Хур бороог оруулан хайрла

	Өчүүхэн дорой бид нарыгаа

	Үзэж болгоож байна уу та.

	Үүр цайхаас эхэлж

	Үеэ шархиртал тэнээд

	Үдээс хойшийн хэрд чинь

	Өгүүлэх дуун ч үгүй болон

	Үдшийн хэвтшинд амрах эсэхийн төдийхөн боловч

	Үйлийн үрийн боловсрол буй за гэвч

	Үнэмшиж хатуужин чадахгүй

	Үдэд нь орхиод хэвтье гэтэл

	Үргэлжид ижилссэн малуудаа

	Үхэж зовж байхад нь

	Үнэхээр сэтгэл түвдэхгүй

	Харийн хошуунд нүүе гэтэл

	Хавийн газруудад адилхан гэх

	Харчин этгээдэд очъё гэтэл

	Харьяат нутаг орноос хол

	Хааяа орж нутагласны

	Хал зэм нь ихээхэн гэх.

	Харилцан найрамдлаар нутаглая гэвч

	Хамжлага хуягууд нь дурамжхан

	Хаашаа ч хөдлөхийн аргагүй

	Харсаар байж доройтохыг

	Харж болгоож байгаа биз дээ

	Богд дээд багш нартаа айлтгая гэтэл

	Бодь мөрийг хөтөлгөхгүй бөгөөтөл

	Бороо хурыг оруул гэхээ

	Бодол тааллыг нь хямруулах болов уу

	Уйдаж гансарсан бид нар чинь

	Учир бүхнээ илтгэн

	Улаан шугамын цаасан дээр

	Угсарган залгаж бичээд

	Уламжлан хэлэлцэж зөвлөсөн

	Улс олон бид нар чинь

	Ухилахын бачимхан дуугаар

	Урьд хожид бархиралцахад

	Удирдан өршөөгч тэнгэр дэлхий минь

	Уулгамчлан хямралгүй

	Уригнан хилэгнэлгүй

	Улмаар баясан таалж

	Усны үргэлжлэлийн бороог чинь

	Урсаж мэлтэлзтэл нь оруулан

	Урхан голшиг ногоог чинь

	Ургахын эцсийг гүйцэтгэж

	Ухаан нь баларсан маныгаа

	Уучлан хүлцэж өршөө.

	 

	
САН ДАЛЛАГЫН ЕРӨӨЛ

	Санасан хэрэг үйлс нь

	Саадгүй зөндөө бүтэж

	Саа гарагийн хорлолууд амарлисан

	Сайхан өлзий учрал бүрдсэн өдөрт нь

	Сааршгүй элбэг буяныг

	Санааны дураар эдэлж өссөн

	Саруул тунгалаг ухааны зүйл бүхэнд

	Салшгүй эелдсэн (гэрийн эзний нэр) тэднийх

	Сар жилийг алгасалгүй тахисаар ирсэн

	Сахиус шүтээнд нь өргөл тахилыг гүйцэтгэж

	Сайн ламаа залж

	Сан даллагаа авхуулж

	Сангийн сайхан үнэрт утаа нь

	Сансрын үзүүрт хүрч

	Сандрахын их зовлонт

	Сайх Аюус тамыг хүртэл ариутгаж

	Сар жил бүхэнд

	Сайн үйлс нь дэлгэрч

	Саасан сааль сүү нь

	Сав бүхнээ дүүрч

	Сан сүрэг нь хотоо дүүрч

	Санасан хэрэг нь номын ёсоор бүтэж

	Санааны ёроолоос баярлан хөвийрч

	Садан ураг төрлүүд нь эхлэн

	Саахалт айлын хань нөхөд

	Сайхан ханилсан ах дүү нарыг

	Саатуулан морилж ирүүлээд

	Саамын шингэн айргуудыг

	Сав хувинд нь дүүргэн сөгнөж

	Самуурч алгасалгүй барьж

	Сайрхаж чамархалгүй зооглож

	Сайн цагийн тогтмол эгшгийг дуулж

	Салалтгүй нийлэлдүүлэн

	Сайхан хуур хөгжмийг дарж

	Сааль сүүний охь шим болсон

	Сархдын дээжит хундагыг

	Салгалуулан сүрдэж бариулаад

	Саваагүй хэдэн үгсийг айлтгая


ЖАЙВ РАВНАЙ ӨРГӨХӨД ЕРӨӨСӨН ЕРӨӨЛ

	Хатуу чангалаг ертөнцийн

	Харанхуй мунхгийг арилгагч

	Хамгийг айлдагч бурхны гэгээн лам чинь

	Халж түлэгдэж

	Хагарч болсон

	Халуун хүйтэн тамын амьтан

	Хатаж цангаж зүдэрч эвэршсэн

	Бирдийн зовлонтон

	Ачигдаж унагдсан

	Адгуус малын зүйл

	Алагдаж хядагдсан

	Аалз хорхой хүртэл

	Ансон сүмийн (гурван муу заяаны) зовлонг

	Амсуулахгүй

	Авралын дээд оронд

	Аваачин төрүүлэх болтугай.

	Гайхамшигт их номын цогцсыг сонсоцгоогоод

	Гаслант хорвоо ертөнцийн

	Гансарсан олон амьтдын

	Галав галавын жилээр үйлдсэн

	Гай барчид, хилэнц түйтгэр

	Гамшиг томуу хижиг

	Гадаад, дотоодын дайсан чөтгөрийг

	Номын чанараар жанлавлаад

	Гатлахад бэрх орчлонгийн далайгаас гэтэлгэгч

	Газрын шороон ширхэг мэт төрөл төрөл

	... дамждагийн зовлонгоос гэтэлцгээе! гэж

	Галбарбаасан модны салаа салаанаас нь дэлгэрч

	Галсансанжаа бурхан (сайн цагийн мянган бурхны) ёсыг дагацгаая гэж

	Гандан диваажинд олон хамтаар дагаж төрцгөөе

	Арвис тарнийг бясалган тавьж

	Ачит ламын авралд итгэж

	Үхнэ гэдгийг үнэнээсээ санаж

	Үнэн сүсгийг чин зоригоор барьж

	Дан дан ээндэн (нарийн бүрэн) номын ялгааг олж

	Даваа дагмидыг доглож

	Дайсан бүгдийг дарж

	Да жонбын барайвыг товлож (дайныг дарсны үрийг олж)

	Наран мэт амьтан бүхний харанхуйг арилгаж

	Нас мэтээр циен-ойдовыг (насан шидийг) товлоё

	... гэжээ.

	 

	(Энэ нь эхэн ба сүүлээс их дутуу гэнэ.)


ДОМЫН ХУРЛЫН ЕРӨӨЛ ОРШИВ

	Санаж үл гүйцэх олон галавын урьд

	Сав ертөнцийн чинээгээр

	Сарниж бутарч төөрөлдсөн

	Садан олон амьтан чинь

	Сансрын их далайн ойллоос

	Санаж хэмжээлшгүй нигүүлсэхүйн

	Сал онгоцоор хөвүүлэн

	Саатуулж хазайлгалгүй сэлүүрдэн

	Сааргүй гэтэлгэн өршөөгч

	Сартваахь (удирдагч) ноёдын манлай

	Сайн цагийн мянган бурхдын дотроос

	Сайшаагдаж эрхлэгдэн ирсэн

	Буйд гажуу цөвүүн цагийн эцэст

	Бузгайран омогшиж дарласан

	Буруу номт тэрсүүдийн багш нарыг

	Бууруулан сөнөөж номготгон

	Бултыг эрхэндээ хураасан

	Бурхан багшийн гэгээн бээр

	Эн тэрүүн бодь сэтгэлийг үүсгээд

	Эгнэгт хоёр чуулганыг хураасаар

	Эцэст бодь хутгийг олбой хэмээгээд

	Эрт урьд тавилцсан ерөөлөөр

	Эндүүрэлгүй учралдан цугласан

	Энхрий шадар таван нөхдөдөө

	Эрхэн номын гурван хүрдийг эргүүлж

	Эгэл олон амьтныг тэнхрүүлж

	Зузаан их буян үйлдвэрийг

	Зуур замд нь саатуулалгүй гүйцэтгэгч

	Зуны цагийн туйлд хүрсэн

	Зургаан сарын шинийн дөрвөнд

	Зуун мянган өлзий бүрдсэн өдөрт

	Гүн дэлгэрэнгүй судруудын чинь

	Гүнзгий хол утгыг

	Гүүш гэвш нарын бодлыг

	Гүйцэд мэдэхэд бэрхэдсэнд

	Гүнчин Зонхав1 тэргүүтэн

	Цаст төвөдийн мэргэд

	Цааш наашаа зөвлөлдөж

	Цагийн эцсийн амьтдын

	Цалгар яданги ухааныг

	Цацруулж нээгдүүлэхийн хирийг

	Царж нийлүүлэн таалцгааж

	Цааз дэглэм нь чангатайхан

	Цанид дацанг (гүн ухааны сургуулийг) байгуулсан

	Даяар олон мэргэд чинь

	Даруй дээр цугларцгааж

	Дар эх бурхныхаа өмнө

	Даатгаж залбиран тушаагаад

	Дааж төрүүлсэн багш нар нь

	Дагаж суралцах шавь нартайгаа

	Даанч үлэмж дэлгэрүүлсэн

	Дашигоман дацангаас2

	Дамжиж үндэслэж ирсэн Дарната3 богд гэгээний бид нь

	Давхар олон хүрээний

	Дацан бүгдийн манлай болсон

	Дашчоймбил дацанд4 чинь

	Зүйтэй зөв ухаантан цугларч

	Зүйл бүрийн егчаа (зүй ёс)-гийн үсгийг хэлэлцэж

	Зүүд зэрэглээ мэтийн хоосон чанарын утгыг

	Зүдэрч алжаалгүй тухай бүр нь сонсож

	Зүрхний өр голд ижилдүүлэн мэргэжсэн

	Зүг бүрд нь сацарч өрнөн дэлгэрсэн

	Зүүн баруун дацангуудын чинь

	Адистид манай энэ дацанд

	Аяндаа залран ирж тогтсонд

	Амдуу төвөдийн оройн чимэг болсон

	Аврал итгэлт Жамъяншадав ламынхаа

	Айлдаж хайрласан номын утгыг

	Асгаруулан мэдүүлж өршөөгч

	Ахуй чинээгээрээ оролдож тэтгэсэн

	Хамаг эрдэм төгөлдөр багш нартаа бараалхаж

	Хадаг шидэвийн өнгийг ялган таньж

	Халгиж үймсэн дацанд оршиж

	Хань нөхөд олонтойгоо зөвшилдөж

	Хамт бүгдээрээ номын хэлэлцээг үйлдэж

	Халз халзын зэндааг (курс, анги) ангилсаар

	Хамба, шүнлайв, лайцамба нарын тушаалаар

	Харьяат дацан олон хуврагийн дунд

	Харамгүй сүсгээр манж зэдээ (барьц) өргөж

	Уужим их дуганыхаа дотор цугласан

	Ариун цаазат олон шавь нарынхаа дотор

	Ачит лам багшийнхаа өмнө

	Аятай ханилсан зэндаа нөхдийнхөө хамтаар

	Анги ангийн госааны мэрэгчүүдээс

	Айж бахардсаар орж суухад

	Аграмба, гавж нар нь тэргүүлэн

	Ахмад гиргачууд (настан) нь дараалан

	Асар нарийхан шүнгүүдийн (гол судар) чинь утгыг

	Асгалуулан тал талаас давшилдаж

	Асуусаар үсрэн зандарч ирэхэд нь

	Амны нь дэмийн төдийхнөөр бодож гүйцэтгэн

	Алганы дуугарах даруй хариулан буцаагаад

	Амьтан бүхэнд гайхамшигт болж

	Алдар нэр нь түгэн дэлгэрч

	Аль зохистой мяндгаа хүргэж

	Алсын хэргийг бүтээн гүйцэтгэгч

	Арван домын (хурим) анх тэргүүн лянх хүрэхэд

	Өөрийн голтой дацангийнхаа

	Өмнө зүгийг эрхэлж

	Өлзий шинж бүрдсэн

	Өргөн дуганаа барьж

	Өндөр балтгар суудлаа засацгааж

	Өдий төдий хэмжээлшгүй

	Өргөн олон тахил бурхнаа бэлтгэж

	Өнгөт торгон хувцсаа өмсөцгөөж

	Өөд уруугаа хөлсөн үймэлцэж

	Бүхний манлай лам чоймзадындаа (номлогч)

	Бүрэн тоо ёсоор цугларцгааж

	Бүрэн боловсруулсан таргаа барьж

	Бүлээн халуун зоогоо амсацгааж

	Бүлж исгэсэн айргаа сөгнөж

	Бүтэн бүтэн хундаганы аяар зооглож

	Бүс малгай хувцсаа засацгааж

	Бүгээн зүстэй морьдоороо мордоцгоож

	Бүхнийг харуулсан сахиусаа дэлгэж

	Бүд мөрөн голоо хөвөөлдсөөр

	Бүртгэж бэлтгэсэн дуганыхаа үүдэнд

	Аз хийморио дэлгэрүүлж

	Агсам хурдан морьдынхоо амны хүчинд дийлдсээр

	Арай чармайн бууцгаагаад

	Анх тэргүүний лянхындаа морилцгоож

	Аятай сонин үгсээ зөвлөлдөж

	Амттай сонин идээгээ бэлтгэж

	Айраг тараг жимсээ барьцгааж

	Ая эгшиг хөгжмүүдийг таалаад

	Тушаал ихтэй лам чоймзадынд ба

	Тусгаар бэлтгэсэн талын майхнууддаа

	Тухай тухайд нь морилцгоогоод

	Тунгалаг сонин идээ дайллагыг

	Тус бүрд нь гүйцэтгэн ёслоод

	Шагжтүв бурхны бид нь

	Шамдаж хичээн дэлгэрүүлсэн

	Шашны ёсонд эрхлэгдсэн

	Шавь хувцад донгог таншин (номын хувцас) ба

	Шасэр жанчаа үзэсгэлэнтэй өмсөцгөөж

	Шагшаабадтаны байдал шинжээр

	Улаан шар хүжээ шатаан барьж

	Утааны үзүүр огторгуйд хөшиглөж

	Уран сайхан үнэр дэлхий дахинд түгж

	Умзад нарын эхэлсэн аяар

	Уянгалсан сайхан эгшгээр нийлүүлэн

	Удаа дараагаар солиггүй жагсацгааж

	Угсарган залгаж нэгэн аясаар цувж

	Улс амьтны сэтгэл санааг уяруулан залбируулсаар

	Урьд одоогийн бурхан бүхний

	Удирдагч маань мэгзмээ дагнасаар

	Уул тогтоосон хурлуудынхаа журмын нь

	Учир бүхнийг ёсчлон гүйцэтгээд

	Бага наснаас наашид

	Бат их дацанд чинь

	Багтаж оршин тоологдож

	Багш дээд лам нартаа

	Бараалхаж явсны хэрэг нь

	Бараг төлөв бүтэж байхад

	Байгаа бид бүгдээр

	Байлцаж үлэмжээр

	Баярласандаа

	Барилдах наадмыг үйлдсэн нь

	Бас хойдын хурлуудад нь

	Барчид түйтгэр байвал

	Баатарлан дарахын тэмдэг тулд

	Бачлан хойргошиж залхууралгүй

	Бахтай сайхан гүйцэтгээд

	Ийм сонин үйлдвэрээ

	Идэвхлэн гүйцэтгэж байхад

	Илт үлэмж баярламааж нь

	Ихэс дээдсээ залж

	Идээ зоогоо өргөхийн тухай

	Шинж төгөлдөр өргөө майхны дотор

	Шинэхэн сайхан олбог журмаа дэвсэж

	Ширээ банданг угсарган тавьж

	Шил шаазан хундагаа жигдрүүлэн өрж

	Шимийн эм бүрдсэн

	Шингэн сайхан айргаа сөгнөж

	Шидтэн мэргэд хамба нараа залж

	Шилдэг мэргэн ноёдоо морилуулж

	Шадар олон дагалт нараар хүрээлүүлсээр

	Захирах тушаалыг хүлээсэн даа лам, дэмч нар

	Зарлигийн номыг үндэслүүлсэн цорж, ловонгууд

	Заяг барьж засах гэсгүй нар

	Зайлалтгүй дагах шавь нар бүгдээрээ

	Зааж тогтоосон дараагаар суудаллаж

	Хөдөө хийдийн газраас ирэгсэд ч

	Хөрөнгийн их айраг идээгээ ачиж

	Хөхүүр хувингаар дамналдан зөөж

	Хөлсөн үймж цугларсан бүгдээр

	Хөгжимтэй найрыг гүйцэтгэхийн тухайд

	Хуримтлуулан арвитгаж исгэсэн

	Хусран нялх гүүний сүүг

	Хундага нэрт гангар шаазанг дүүргэж

	Хутагт лам ноёд эхлэн

	Хуучин их гиргачууддаа барьж

	Хул нэрт агар зандан аяганд нь

	Хурлын идэр шавь нарт тулгаж бариад

	Хуримлан цэнгэх идээний дээж бүгдийг

	Хурмаст тэнгэрийн цагаан хадгийн хамтаар

	Хурууны үзүүрт чичирч дагжин барьж

	Хувийн ухааны хэрд эвсүүлэн бодсон

	Худал үнэн хэдэн үгсийг дэвшүүлье.

	Өнөө цагийн байдалд дийлдсэн

	Өнчрөн тэнэж гансарсан

	Өнчин олон амьтныг

	Өөрц мөрөөр дамжуулалгүй

	Өөд нь татаж гэтэлгэгч

	Өршөөлт богд лам нарын бид нь

	Өлмийн лянхуа нь түйтгэргүй

	Өнө бат залран оршиж

	Өрнөн дэлгэрсэн шашин хурал нь

	Өдөр шөнийн цаг бүхэнд

	Өрвөлзөн бадарч байтугай.

	Хаан эзэн богдынхоо

	Хас их төрийг

	Харшлалгүй дагасан

	Хазайлтгүй түшсэн

	Халхын дөрвөн аймгаас

	Хамгийн манлай дэлгэрсэн

	Хан уулын чуулган нь

	Хамт дараалж их бага

	Харьяат засаг ноёдтон болон

	Хагацалтгүй өнө бат оршиж

	Хандаж зүглэсэн хэрэг бүгд бүтэж

	Харж толилсон бүгд нь ая таалалд нийлж

	Хангай говийн нутаг нь цаг бүр өгнөж

	Хамгаалан захирсан албат нар нь өдөр бүр жаргаж

	Халгисан их буян нь улам улам оргилж

	Хаан төрийн албыг тэнүүн сайхан өргөж

	Хазгай хилс албаны сүрд дарагдалгүй

	Хангалуун элбэг жаргаж байтугай.

	Энэ мэт зузаан их буяныг

	Эхлэн үүсгэсэн ачтай лам багш нар

	Эрхлэн бататгаж тогтоосон эзэн ноёнтон

	Энхрийлэн тэтгэсэн аав ээж саднууд

	Эгнэгт номын тулд ханилсан зэндаа олон нөхөд

	Энд даган баяссан олон бүгдээр

	Эзэрхэн дарлаж хохирсон адгуус хүртэл

	Сарниж тархаж төөрөлдүүлэлгүй

	Салж хагацаж гаслан зовлонг үзүүлэлгүй

	Сайрхаж дээрэнгүйлж уур хилэн гаргалгүй

	Самуурч зальхайрч шагшаабадыг хиртүүлэлгүй

	Санан санан дээд мөрийг бясалгаарай.

	Сартваахь (удирдагч)-ийн орны дундах

	Салаа навч мөчир нь бүрдэж гүйцсэн

	Салхи хурын аяар ганхаж үелзсэн

	Сайхан лянхуа цэцгийн тэргүүнээс

	Сая гэнэтхэн төрцгөөж

	Амьтан бүхнийг илт гэтэлгээд

	Авид бурхны өлмийд нь тулж

	Алтан мутрыг нь орой дээрээ тавьж

	Айлдвар зарлигийг илт сонсож

	Амгалангийн туйлыг гүйцэтгээд

	Ийм сайхан сонин хувилгаан биеийг олсон тул

	Ирээдүй цагийн амьтан бүхнийг

	Ятгаж бүртгэн гэтэлгэхээр амласан

	Ялгуулсан Майдар бурхан нь

	Зуун мянган эрдэнийн зүйл бүрдсэн

	Замба тивийн орны төв дунд

	Залран ирж номын хүрдийг эргүүлэхэд нь

	Залбирч тавьсан ерөөлийн бид нь хүчин

	Задарч сацралгүй нэмэн нэмэн бүгсээр

	Заавал тооны ёсоор бүрнээ цугларч

	Зарлигласан номын рашааны утгыг

	Зааж хайрласан дараагаар сонсон

	Зайлалтгүй анх тэргүүн хүртэх болтугай

	Хэмээн санааны ёроолоос тавьсан

	Хэдэн ерөөлийн үгсийг минь

	Хэлбэрэлтгүй нэмэн нэмэн арвитгасаар

	Хэзээ бүрд ёсчлон бүтээхийг

	Дээд их төрөлхтөн ба

	Дэсэлсэн олон мэргэдийн

	Дэргэд өмнө нь сөгдсөөр

	Дэвшүүлж өргөн мөргөе.

	Жич

	Газар орон дахинд нэр алдар нь түгсэн

	Гадаад дотоодын эрдэм бүгдийг нэвтэрсэн

	Гавж гэлэн Юнрэндорж таныхаа

	Гардаж хайрласан цагаан хадгийг хүртээд

	Гайхаж хөвийрч үлэмж их сагсуураад

	Галзуу согтуу мэт амны зоргоор бурсныг минь

	Ганцаар, хоёулан үзэж болгоогоод

	Гажуу солиу мэт болсон болбол

	Гал ус хоёрын нэгэнд хаяарай.

	Гайгүй ч юм уу гэвэл дэвтэрт агуулаарай!

	Өлзий хутаг нэмэн нэмэн орштугай!

	 


БАГА ДОМЫН ХУРЛЫН ЕРӨӨЛ

	Эзэн богд гэгээн хааны бид нь

	Энгүй олон халх нартаа

	Эгнүүлэн түгээж тараасан

	Эндүүрэлтгүй мэргэн зурхайгаас

	Эвдрэх дорой самуун үйлс бүхнийг

	Эхнээс зайлуулан устгагч

	Эвлүүлэх сонин үйлдвэр бүхнийг

	Энд нь гүйцэтгэж бүтээгч

	Элдэв зүйлийн учрал бүхэн төгссөн

	Эрхэм гайхамшигтай өдөр цагийг тохиолдуулж

	Эртийн ерөөлийн хүчээр

	Эрдэнэт багш лам таныхаа

	Эмгэнэсэн нигүүлсэхүйн гоход

	Эрсдэн дайралдаж татагдмааж нь

	Эрхлэн таалж байгуулсан

	Энэ гайхамшигт хийд оронд чинь

	Өчүүхэн бага насандаа бараалхаж

	Үг хэлийг сурч мэдэж

	Үсэг толгой заалган тогтоож

	Үргэлжийн манжийг бараа болон дагаж

	Хуучин тавилцсан ерөөлөөр

	Хувьзаяа бид нь сэрэлцэж

	Хуран цугларч нийлэлдмээж нь

	Хурал дацанд нь багтацгааж

	Дэмий балай самууралгүй

	Дэглэм ёсыг нь дагасаар

	Дээд үеийн зэндаануудыг

	Дэвшиж ахин дамжсаар

	Лам багшийн зарлигийг

	Лавлан чагнаж сонсмоож нь

	Ламрим чойрын егчааг

	Лавшруулан хэлэлцсээр

	Дорогш дорогшх зэндаанууд нь тулалцаж

	Дотор зуурын бидний ээлж тохиолдож

	Донмо хурлаа ёсчлонхүү хурж

	Донгоо (өргөл) манж идээ зүйлийг гүйцэтгэж

	Дацан хурлын шавь нар бүхэн нь нягтруулж

	Даамал жорбон (ахлагч) нь тэргүүлэн удирдсаар

	Дагавар шавь нар нь үесээрээ цувж

	Даган баясалцсан сүзэгтэн нь

	Даамай их буянд нийлүүлэн

	Дараагаар цувуулан жагсааж

	Дашбойгараа (мөргөлийн шүлэг) уянгалан дагнахад

	Дачийн сумыг намируулан эргүүлж

	Дамжааны суудлыг зассаны янзаар

	Давхар давхар чихэлдэн зэрэгцэж

	Даатгаж залбирах багш нараа санаж

	Дагжиж чичирч бахардсаар суусан даруйд

	Ачит багш ламтан минь түрүүлээд

	Ахлагч шүнлайв лам нар нь дэслээд

	Ахмад гяргачууд нь цаана цаанаасаа босолцоод

	Асар их шүнгийн чинь утгыг

	Асгалуулан зэрэг зэргээр асуулцан

	Ам амандаа өрсөлцөн нэмэлцэж

	Ар өвөр тал талаас бачимдуулан

	Аашлан зандарсаар ирэхийн хамт

	Алга мутрын дуун нь ч цочих мэт

	Авирлах дэвхрэх нь ч сүрдэх мэт боловч

	Арга буюу дэглэм ёсыг дагаж

	Арай чармайн хариулж буцаасаар

	Агуужран дасалцаж сэхээрэн бодож

	Аливаа егчааны барьц тогтоолгыг олж

	Албын дамжааг явхийтэл барьж

	Алдар нэрийг олж хүртэж баясмааж нь

	Аврал дээд ламдаа мөргөөд

	Адис зангиагаа зүүж хүртээд

	Айлдвар зарлигийг нь ив илхэн сонсоод

	Ая таалал нь үлэмж их дэлгэрээд

	Анхааруулан сургасан зарлигийг чинь

	Аялан хүлээж зүрхний ёроолд хадгалаад

	Ах дүү нарын баярын хадгийг хүлээгээд

	Ахуй их баяр омог бололцон

	Цэгцэлсэн жорбоныхоо өргөөнд

	Зэндаа нөхөд бүхийгээрээ цугларч

	Зэхмэл сайхан идээгээ амсалцаж

	Зэнцэм галцамын (хариулт няцаалтын) буруу зөвийг шалгаж

	Хурал номын чөлөө чойнцамыг (номын завсрыг) харгалзаж

Заметки

		[←1]
	 XIV зууны үед Амдууд төрсөн бөгөөд шарын шашныг үүсгэн дэлгэрүүлсэн төвөд лам. Түүний төрсөн газрын нэр Зонхава, сахилын нэр Лувсандагва, алдар Богд лам.




	[←2]
	 Дашигоман дацан — Баруун зуугийн алдарт гүн ухааны сургууль




	[←3]
	 Дарната — ХVI зууны үед байсан Төвөдийн алдарт эрдэмтний нэр. Халхын Жавзандамба хутагт буюу Богд гэгээнийг Дарнатын хувилгаан гэж өргөмжилсөн юм.




	[←4]
	 Их Хүрээний гүн ухааны сургуулийн нэр.

